АКАДЕМИК IELTS-Н БИЧИХ 1-Р ДААЛГАВРЫН ГҮЙЦЭТГЭЛД
СУУРЬ МЭДЛЭГ НӨЛӨӨЛӨХ НЬ 

Батмөнхийн Болормаа, магистр, Англи хэл, аргазүйн тэнхим  
Лхагвын Энхбаяр, магистр, Англи хэл, аргазүйн тэнхим    

Түлхүүр үг: Англи Хэлний Олон Улсын Шалгалтын Тогтолцоо (АХОУШТ-IELTS), академик бичих даалгавар, шинжлэх ухааны суурь мэдлэг, шалгалтын үнэн зөв, хүчин төгөлдөр (validity) байдал  

Дэлхий даяар ялангуяа Австрали, Англи, Канад, Шинэ Зеландад Англи Хэлний Олон Улсын Шалгалтын Тогтолцоо (АХОУШТ-IELTS- International English Language Testing System)-г шалгалт өгч буй хүмүүсийн ажиллах ба суралцахад шаардагдах англи хэлний түвшинг тогтооход ашигладаг. Уг шалгалт нь англи хэлний сонсох, ярих, унших бичих дөрвөн чадварыг ерөнхий эсхүл академик модулаар шалгадаг. Академик модулыг боловсролын байгууллагад элсэн суралцах зорилгоор өгөх ба академик бичих даалгавар нь хоёр хэсгээс бүрдэх ба уг өгүүлэлд нэгдүгээр төрлийн бичих даалгаврын гүйцэтгэлд суурь мэдлэг хэрхэн нөлөөлж болох талаар авч үзэв. 

 Академик IELTS-н бичих 1-р даалгаврын дагуу шалгалт өгөгсөд хүснэгт, график, диаграмын харуулж буй мэдээллийг 150-с доошгүй үгээр 20 минутанд тайлбарлан тодорхойлж бичих шаардлагатай. Тухайн мэдээлэл нь   янз бүрийн хэлбэрээр өгөгдөх ба нэр дэвшигч дараах байдлаар үүнийг тодохойлж бичих шаардлагатай. Үүнд: 
· Эмхлэн тайлбарлах болон өгөгдлийг харьцуулах  
· Үйл явцын үе шатуудыг тодорхойлох 
· Эд зүйл эсхүл үйл явдлын дарааллыг тодорхойлох 
· Ямар нэгэн зүйл хэрхэн зохион байгуулагдсан бүтцийг тайлбарлах 
[Cambridge IELTS 9, 2013 : 5] 
I, II даалгавар нь тус тусдаа үнэлэгдэх ба бичгийн даалгаврын гүйцэтгэлийн ерөнхий оноонд I даалгавар нь II даалгавраас хоёр дахин бага оноо эзэлнэ. I даалгаврыг мэргэшсэн шалгагч нар гурван үзүүлэлтээр үнэлнэ. Үүнд: 
· Даалгаврыг биелүүлж гүйцэтгэсэн байдал 
· Уялдаа авцалдаа 
· Үгийн сан ба өгүүлбэрийн бүтэц 
[IELTS Handbook 2013] 
Бидний IELTS зааж ирсэн туршлагаас авч үзэхэд суралцагч нар энэ даалгавраас бэрхшээдэг бөгөөд суралцагчийн зүгээс “Диаграмыг ойлгохгүй байгаа үед 20 минутанд хэрхэн 150 үгийг гүйцээж бичих вэ? ” гэсэн асуудалтай тулгарах нь бий.  Иймд энэхүү судалгаагаар гүйцэтгэлийн үйл явцын үе шатуудыг онцлон авч үзлээ. I даалгаврын гүйцэтгэлийн хувьд зарим суралцагч нарт даалгаврын заавар (рубрик)-ийг ойлгоход нь илэрхий, тодорхой зааварчилгаа шаардлагатай байдаг. Уг даалгаварт академик бичих чадвараа жишиг зураг дүрслэлийн тайллаар харуулах шаардлагатай болдог. Энэ нь тухайн агуулгын талаар мэдэж байх шинжлэх ухааны суурь мэдлэгийг шаарддаг. Янз бүрийн түвшний суурь мэдлэгтэй шалгалт өгөгсдийн тухайн даалгаврын гүйцэтгэлээс шалгалтын үнэн зөв, хүчин төгөлдөр (validity) байдлын асуудал үүдэн гардаг. Бакман [1990: 274] ‘хэрвээ шалгалт өгч буй өөр өөр мэргэжлийн хүмүүс шалгалтан дээр системтэйгээр өөр өөр дүн аваад байвал тайлал ба онооны хувьд тест нэг талыг баримталсан байж болзошгүй талаархи асуудал тавигдах болно’ хэмээн үзжээ. Иймд шалгалтын шударга байдал тэнцвэртэй байдал уг судалгааны үндсэн асуудал юм.    

Судалгааны тойм 
Академик англи хэлний шалгалтын гүйцэтгэлд суурь мэдлэгийн гүйцэтгэх үүрэг нь голдуу уншиж ойлгох даалгавар дээр яригддаг ба түүнчлэн сонсож ойлгох даалгаврын хувьд зарим нэг хэмжээнд хөндөгддөг. Энэ төрлийн судалгаа 1980-д оны үеэс эхэлсэн ба тухайн үед одоогийн IELTS-н шалгалт нь ELTS нэртэй байсан ба тусгай зориулалтын англи хэлний   6 төрлийн дэд тестээс бүрдэж байв. Тусгай Зориулалтын Англи Хэл (ТЗАХ)-ний тестийн онол нь шалгалт өгөгсөд өөрсдийн мэргэжлийн салбартай холбоотой текстэн дээр илүү өндөр оноо авна хэмээн үздэг ба Олдерсон, Уркорт [1993] нарын уншиж ойлгох даалгаврын гүйцэтгэлд суурь мэдлэгийн үзүүлэх нөлөөг судлах туршилт судалгааны үр дүн нь үүнийг дэмжиж байв. Гэсэн хэдий ч  Олдерсон, Уркорт нарын үүнтэй холбоотой дараа дараагийн судалгаанууд харилцан адилгүй үр дүнтэй байсан тул судлаачид суурь мэдлэгийг хэлний төвшин [1985а; 1985b] зэрэг бусад хувьсагч нартай холбон судалсан судалгаануудыг хийх шаардлагатайг дурьдсан байна.   

Женсен, Хансен нар [1995] сонсох даалгаврын гүйцэтгэл дээр хэлний өндөр төвшинтэй нэр дэвшигчид өмнөх мэдлэгээ хэрхэн ашигладгийг судалжээ. Тэд загварын онол (schemata theory) [Бриндли, Нунан: 1992] дээр үндэслэн хэлний өндөр түвшинтэй суралцагсад лекцийг сонсож ойлгохдоо тохирох загварыг сонгон авч ойлгодог хэмээх таамаглалыг дэвшүүлэн судалгаа хийжээ. Судалгааны үр дүнд энэ нь тун бага нөлөөтэйгээр гарсан ба Женсен, Хансен нар мэргэжлийн лекц сонсох үед энэ нь нэгэн хүчин зүйл төдий юм гэж дүгнэжээ. Мөн энэ нь Хейлийн [1988] TOEFL-н уншлагын ойлгоц шалгасан даалгавар дээр суралцагчийн мэргэжил нэгэн хүчин зүйл болдог хэмээсэн судалгаатай дүйж байна. Хейл нь Женсен, Хансен нарын нэгэн адил энэ нөлөө нь харьцангуй бага, учир нь шалгалтын текстүүд нарийн мэргэжлийн текстүүд бус харин ерөнхий уншлагын текст байдагтай холбоотой хэмээн үзжээ. Улмаар эдгээр судалгааны үр дүн нь Клапхэмийн [1996] IELTS-н уншлагын даалгаврын гүйцэтгэлд суурь мэдлэгийн үзүүлэх нөлөөний судалгааны үр дүнгээр дахин батлагджээ. Эдгээр дээр үндэслэн суурь мэдлэг нь шалгалтын гүйцэтгэлийн чухал хүчин зүйл болох бөгөөд нарийн мэргэжлийн текст нь суралцагчийг өмнөх мэдлэгээ ашиглах магадлалыг улам ихээр нэмэгдүүлдэг хэмээн дүгнэж болно.  Клапхэм мөн [1996: 196] суралцагчид хэлний ур чадварын босгыг давсныхаа дараагаар суурь мэдлэгээ ашигладаг хэмээн үзжээ. 

Силестин, Мин [1999] нар мэргэжлийн суурь мэдлэг нь суралцагсдын өөр өөр сурах арга барилаар илэрдэг хэмээн дэвшүүлжээ. Тэд Малайзын байгал ба хүмүүнлэгийн ухааны салбарын нэр дэвшигчдийн IELTS-н  оноог харьцуулан үзэхэд аль аль салбарын хэлний өндөр төвшинтэй суралцагсад ойролцоо авсан байсан ба байгалийн ухааны хэлний дундаж ба доогуур төвшинтэй суралцагсад адил төвшний хүмүүнлэгийн ухааны шалгалт өгөгсдөөс үлэмж илүү өндөр оноо авсан байв. Тэд хэлний чадвар бага суралцагсад мэргэжлийнхээ хүрээнд сурсан бодлого бодох арга барилыг холбогдох IELTS-н даалгаврын гүйцэтгэлд ашигладаг хэмээснээр Клапхэмийн [1996] дүгнэлттэй эсрэгцсэн дүгнэлт хийсэн байна. Улмаар энэ нь байгалийн ухааны суралцагсдын “нэг нэгээр нь хийж гүйцэтгэх системтэй хандлагатай” холбоотой байж магадгүй хэмээжээ. Гэсэн хэдий ч эдгээр судлаачид IELTS-н даалгавар нь байгалийн ухааны суурь мэдлэгтэй шалгалт өгөгсдөд илүү хялбар байж болох талыг тусгаагүй байна. Үүнээс үзэхэд хэлний ур чадвар багатай хүмүүнлэгийн салбарын суралцагсад хэрвээ тэдэнд нөхөх хэлний мэдлэг дутагдвал суурь мэдлэгийн хомсдлоо даван туулах боломжгүй гэж дүгнэж болохоор байна. 

Салангид хэдий ч өөр хоорондоо холбогдох эдгээр судалгаан дээр үндэслэж IELTS-н бичих I даалгаврын төвшин ба хэлбэр дээр судалгааг голлон хийлээ. Микан, Слейтер [2000] нар IELTS-н I, II бичих даалгаврын хариултын шалгалтын үнэн зөв, хүчин төгөлдөр байдлыг судалсан бөгөөд тэд сэдвийн уншигдаж ойлгогдох байдал шалгалт өгөгсдийн хариултанд нөлөөлж болно хэмээх дүгнэлтийг хийжээ. Олафлин, Уиглзуэрт [2003] нар өгөгдлийн хэмжээ ба хэлбэр IELTS-н бичих I даалгаврын гүйцэтгэлд хэрхэн нөлөөлөх талаар судалгаа хийсэн ба төвөгтэй ба энгийн даалгавруудын гүйцэтгэл дээр ач холбогдол бүхий ялгааг олоогүй байна. Гэсэн хэдий ч дискурс анализын хувьд энгийн даалгавруудад илүү  нийлмэл цогц хэлийг ашигласан байгааг тогтоожээ. 

Эдгээр судалгааны тоймыг тоймлон үзсний дараагаар үүнд тусгагдаагүй асуудал-  IELTS-н бичих I даалгаврын гүйцэтгэлд суурь мэдлэг хэрхэн нөлөөлөх талаар судлан үзлээ.  Судалгааг IELTS-н шалгалт өгөхөөр бэлтгэж буй 5 эмч, хүмүүнлэгийн ухааны 20 оюутан, нийт 25 суралцагсдыг 3 бүлэг болгон С-Test ба I бичих даалгаврыг эмнэлэгт хэвтэн эмчлүүлсэн өвчтөн ба нийтийн тээврээр зорчигсдын тоотой холбоотой өгөгдөл бүхий сэдвээр гүйцэтгүүлж авлаа. Судалгааны өгөгдлийг ANOVA-р боловсруулан үзэхэд анагаахын суурь мэдлэгтэй нэр дэвшигсэд ба хүмүүнлэгийн ухааны оюутнуудын бичих даалгаврын гүйцэтгэлд ач холбогдол бүхий ялгаа (p > .001) гараагүй болно. Энэ нь IELTS, iBT TOEFL зэрэг олон улсын англи хэлний шалгалтуудын даалгавар нь шалгалтын баталгаат шинжтэй холбоотойгоор шинжлэх ухааны суурь мэдлэг төдийлөн шаардахгүй ерөнхий мэдлэг дээр суурилсан даалгаврууд зонхилох болсонтой холбоотой. Мөн судалгаанд оролцсон эмч нарын англи хэлний чадварын төвшин бага болон дундаж байсантай холбоотой байж болно. Иймд уг судалгаанд байгалийн ухаан болон бусад салбарын бага, дунд, өндөр төвшний хэлний чадвартай IELTS-н шалгалт өгөхөөр бэлдэж буй нэр дэвшигсдийг хамруулан энэ сэдвээр гүнзгийрүүлэн судалгаа хийх нь зүйтэй.  

